
Ble gallaf yrru cerbyd/beic modur oddi ar y ffordd?

(Cymru a Lloegr)

Hawliau Tramwy Cyhoeddus wedi’u hesbonio.
Yn gyntaf oll, gadewch i ni fod yn gwbl glir am un peth; FFYRDD yw’r llwybrau y caiff y cyhoedd yrru arnynt yn gyfreithiol, felly hyd yn oed ar ffyrdd cyhoeddus sydd heb wyneb caled, nid ‘oddi ar y ffordd’ rydych yn mynd ond ‘oddi ar darmac’. Wrth yrru ar ffordd/priffordd, bydd yn rhaid i’ch 4x4/beic fod yn hollol gyfreithiol ar gyfer y ffordd, gyda threth, yswiriant ac MOT cyfredol yn union fel pe baech yn gyrru ar yr A40.

Os ydych am yrru ar ffyrdd heb wyneb caled, cofiwch y dylech eu trin â pharch, darllen a dilyn codau arferion da gan LARA (Cymdeithas Mynediad Tir a Hamdden), TRF (Ffederasiwn Marchogion Llwybrau), GLASS (Cymdeithas y Lonydd Gwyrdd) neu CRAG (Grŵp Mynediad Hamddena Cefn Gwlad) a defnyddio ffyrdd mewn grwpiau bach am deithiau modur hamddenol yng nghefn gwlad.
Os mai gyrru heriol oddi ar y ffordd yw beth rydych chi’n chwilio amdano, yna gwnewch hynny ar dir preifat (gweler drosodd).
Yn ddelfrydol, i gael gwybod lle y cewch yrru fe’ch cynghorir i ymaelodi â TRF, GLASS neu CRAG  ac ymgynghori â’u cynrychiolwyr ardal lleol, ond, wrth gwrs, gallwch brynu map OS a chrwydro fel y mynnoch. Os ydych am grwydro ar eich pen eich hun, yna bydd yn rhaid i chi wybod y dosbarthiadau ffyrdd canlynol:-

Mae Arolwg Ordnans yn argraffu mapiau ar ddwy raddfa y gallwch eu cael yn ddefnyddiol: cyfres Landranger 1:50,000 sydd â chlawr pinc a chyfres Explorer 1:25,000 sydd â chlawr oren.  Mae’r Explorer yn rhoi mwy o fanylion i’r defnyddiwr na’r Landranger. Mae’r ddau fath o fap ar gael yn eang gan siopau a chanolfannau ymwelwyr.

Ar y map edrychwch ar yr adran 'Hawliau Tramwy Cyhoeddus' yn yr allwedd.
Byddwch wrth gwrs yn gweld llwybrau troed a llwybrau merlota/ceffylau lle na chewch yrru car na beic modur.

Efallai y byddwch yn gweld RUPPS (ffyrdd a ddefnyddir fel llwybrau cyhoeddus) ar fapiau hŷn sydd newydd eu hailddosbarthu fel Cilffyrdd Cyfyngedig; nid ar gyfer cerbydau y mae’r rhain ac ni chewch yrru car na beic modur arnynt.
Nesaf, byddwch yn gweld BOATS neu gilffyrdd yn agored i bob trafnidiaeth, a elwir fel arfer yn gilffyrdd yn unig ac sy’n cael eu dangos ar yr Explorer fel croesau gwyrdd ac ar y Landranger fel croesau pinc gyda llinellau toriad ysbeidiol. Cewch yrru ar y rhain ar yr amod nad oes unrhyw  Orchymyn Rheoleiddio Traffig mewn grym; gall y swyddfa Hawliau Tramwy leol helpu gyda hyn. Dylent gael eu harwyddo â saethau coch ond yn aml, mae’r rhain ar goll neu mae’n hawdd peidio â’u gweld.
Byddwch hefyd yn gweld ORPAs, llwybrau eraill gyda mynediad i’r cyhoedd. Cynrychiolir y rhain â dotiau gwyrdd ar fapiau Explorer 25,000 a dotiau coch ar fapiau Landranger 50,000. Mae’r rhan fwyaf o’r rhain yn addas i gerbydau a chewch yrru arnynt, ond mae sefyllfa gyfreithiol gymhleth yn eu cylch sy’n golygu nad yw’r rhan fwyaf o Awdurdodau Priffyrdd yn fodlon cadarnhau bod hawl i yrru cerbydau arnynt. Os oes gennych amheuon dylech eu hosgoi. O hyd, y cyngor gorau yw ymaelodwch â chlwb neu cysylltwch ag Adran Hawliau Tramwy'r Cyngor lleol neu’r Parc Cenedlaethol.
Oddi ar y ffordd ar dir preifat
Gallwch wrth gwrs fynd ‘oddi ar y ffordd’ ar dir preifat ar yr amod bod y tirfeddiannwr wedi rhoi caniatâd i chi. Nid yw’n ddigon dweud “O dywedodd rhywun ei fod yn iawn”. Gwnewch yn siŵr fod caniatâd y tirfeddiannwr gennych fel unigolyn neu’ch bod ar dir preifat o ganlyniad i ymaelodi â chlwb, neu’ch bod efallai’n ymweld â safle ‘talu a chwarae’.
Mae’n amlwg mai mater rhyngoch chi a’r tirfeddiannwr yw mynediad unigol i dir preifat, ond dylech ystyried y cymdogion ac osgoi difrod a gormod o sŵn.
Ceir nifer o safleoedd a reolir lle y gallwch ‘dalu a chwarae’ fesul diwrnod neu awr. Dyma’r lle gorau i ddechrau dysgu a’r ffordd gymeradwy i ddod i wybod sut i yrru ‘oddi ar y ffordd’. Ceir rhestrau o safleoedd priodol gan glybiau a sefydliadau.
Gyda phrofiad, y cam nesaf yn aml yw treialu cystadleuol lle y gallwch ddefnyddio’ch sgiliau i gystadlu’n erbyn pobl eraill ar gwrs a osodir ymlaen llaw. Ymaelodwch â chlwb lleol; y cyrff cydgysylltu yw ALRC  (Cymdeithas Clybiau Landrover) ac AWDC (Clwb Gyrru Pob Olwyn).

Cod Ymddygiad
· Gyrrwch mewn grwpiau bach.

· Arhoswch ar yr hawl dramwy gyfreithiol.

· Ystyriwch anifeiliaid.

· Cofiwch fod hawl tramwy gan gerddwyr / marchogion ceffyl/ beicwyr.
· Teithiwch ar gyflymder diogel.

· Dilynwch god cefn gwlad.

· Parchwch gefn gwlad a’r rheini sy’n byw, yn gweithio ac yn chwarae ynddo.
· Gall lonydd gwyrdd fod yn gynefinoedd gwerthfawr felly cymerwch ofal arbennig.
Canlyniadau posibl defnyddio cerbydau oddi ar y ffordd yn anghyfreithlon
· Atafaelu/dinistrio’r cerbyd.
· Cael eich erlyn am yrru/marchogaeth yn beryglus.

· Cael eich erlyn am yrru heb drwydded.

· Cael eich erlyn am yrru heb yswiriant.

· Cael eich erlyn am yrru heb MOT.

· Posibilrwydd o gael eich anghymhwyso.

· Posibilrwydd o gael eich dirwyo.

· Posibilrwydd o gael Gorchymyn Ymddygiad Gwrthgymdeithasol (ASBO).

Os oes amheuon gennych cysylltwch â Swyddogion Hawliau Tramwy yn Swyddfeydd y Cyngor neu’r Parc Cenedlaethol.

